
Kirish

O‘zbekiston Respublikasining “Ta’lim to‘g‘risida”-
gi qonuni, Harakatlar strategiyasi va Davlat dastur-
larida belgilangan vazifalar ijrosi yuzasidan hamda 
ta’lim to‘g‘risidagi bir qancha qonun va qonun osti 
hujjatlarining qabul qilinishi ta’lim mazmunini tub-
dan o‘zgartirdi.

O‘zbekiston Respublikasi Prezidentining 2021-yil 
25-yanvardagi “Xalq ta’limi sohasidagi ilmiy-tadqiqot 
faoliyatini qo‘llab-quvvatlash hamda uzluksiz kas-
biy rivojlantirish tizimini joriy qilish chora-tadbirlari 
to‘g‘risida”gi PQ-4963-son qarori xalq ta’limi tizimi
dagi islohotlarni yanada takomillashtirish va ilmiy 
jihatdan qo‘llab-quvvatlash bo‘yicha aniq vazifalarni 
belgilab berdi. Rasmiy statistika asosida xalq ta’limi 
tizimida yagona davlat siyosatiga mos chora-tadbirlar 
ishlab chiqish va amalga oshirish, xalqaro standart-
larga muvofiq bo‘lgan yagona statistika metodologi-

yasini hamda davlat statistika kuzatuvlari shakllarini 
o‘rganish, ijtimoiy-iqtisodiy va demografik hodisalar, 
jarayonlar va ularning natijalari to‘g‘risidagi statistika 
axborotlarini yig‘ish, qayta ishlash, to‘plash, saqlash, 
umumlashtirish, tahlil qilish va e’lon qilish, xalq ta’li-
mi sohasidagi muammolarni tahlil qilish va ularga ye-
chim izlab topish mexanizmini yo‘lga qo‘yish, mazkur 
sohani rivojlantirishga qaratilgan takliflar ishlab chi-
qish bugungi kundagi dolzarb masalalardan biri bo‘lib 
qoldi. 

Shuningdek, xalq ta’limi tizimiga oid bo‘lgan statis-
tik hisobotlarni tayyorlash, dasturiy ta’minotga kiritish, 
yig‘ish, qayta ishlash, saqlash va ma’lumotlar bankini 
yaratish hamda ular asosida sohaga doir turli statistik 
nashrlar, tahliliy statistik ma’lumotlarni tayyorlash, xalq 
ta’limi tizimidagi statistikaga oid muammolar bo‘yicha 
xalqaro va respublika miqyosida konferensiya, seminar 
va davra suhbatlarida ishtirok etish muhim ahamiyat 
kasb etadi.

Risola ilmiy tadqiqotlar olib borilishida, loyihalar 
ishlab chiqilishida uslubiy-amaliy manbaa sifatida xalq 
ta’limi tizimi xodimlarining statistika asoslari, shuning
dek, statistika faoliyati va dolzarb tahliliy statistik 
ma’lumotlarga bo‘lgan ehtiyojini qondirish, bu borada-

gi bilim va ko‘nikmalarini oshirib borish, uzluksiz ta’lim
ning boshqaruv organlari, xalq ta’limi muassasalarining 
mutasaddilari hamda ta’lim sohasi bo‘yicha ilmiy izla
nishlar olib borayotgan tadqiqotchilar va qiziquvchilar 
uchun mo‘ljallangan.

1-bo‘lim

Jahonning rivojlangan 
mamlakatlarida ta’lim va ularning 
ta’lim statistikasi tizimda aks etishi

Hozirgi kunda statistik tadqiqotlar jahon iqtisodi-
yotining ko‘pgina jabhalarini qamrab olgan bo‘lib, sav-
do, energetika, transport, moliya, nashriyot, ommaviy 
axborot vositalari ta’lim yoki sog‘liqni saqlash kabi turli 
sohalarga o‘z ta’sirini ko‘rsatmoqda. Zamonaviy jami-
yatda statistik tadqiqotlarning rivojlanganlik darajasi 
mamlakat iqtisodiy taraqqiyoti va raqobatbardoshligini 
belgilab beruvchi asosiy omillardan biri hisoblanadi.

Ushbu risolada1 xalq ta’limini statistik baholash 
uslubiyati hamda bu boradagi hisob-kitoblarni amal-
ga oshirish bo‘yicha xorijiy tajribalar keltirilgan. Shu
nindek, O‘zbekistonda xalq ta’limi tizimi ko‘lami, jum-
ladan, maktablar, o‘quvchilar, o‘qituvchilar soni va 
uning mamlakat aholisi sonidagi ulushining hozirgi 

1	 Risola (arab. - xat, xabar) – muayyan kasb-hunar va uning tartib-qoidala
riga oid kichik hajimdagi kitobcha, broshyura, biror ilmiy masalaga ba
g‘ishlangan asar, traktat.

statistik holati tahlil etilgan. Xalq ta’limi tizimi statis-
tikasini takomillashtirish, ushbu sektorda ma’lumotlar 
qamrovi to‘liqligini ta’minlash bilan bog‘liq muammo-
lar o‘rganilgan hamda ularni bartaraf etish bo‘yicha 
takliflar ishlab chiqilgan. 

Dunyoda statistik tadqiqotlar bazasini shakllan-
tiruvchi mamlakatlar asosan xalq ta’limi kichik tarmo-
qlar tizimidan foydalanadilar, bu esa mazkur ko‘rsat-
kichlarni mamlakatlararo taqqoslash va tahlillar olib 
borish imkonini beradi. Quyida ayrim mamlakatlarda 
xalq ta’limi sektorining ulushini statistik baholash taj
ribasi tahlil qilingan.

Janubiy Koreyada xalq ta’limi sektori ko‘rsatkichla
rini aniqlash hamda uni hisoblash BMT Statistika bo‘li-
mi metodologiyasidan farqli ravishda xalq ta’limi tizimi 
statistikasi alohida-alohida ajratilgan holda shakllan-
tiriladi. 

Malayziya tajribasida esa, xalq ta’limi statistikasi 
hisob-kitoblari Malayziya statistika departamenti to-
monidan amalga oshiriladi. Malayziyada BMT Statistika 
bo‘limi metodologiyasidan farqli ravishda xalq ta’limi
ning yig‘ma ko‘rsatkichlari shakllantiriladi. 

1-diagramma

Dunyo aholisi va ularning ma’lumoti ko‘rsatkichlari

2-diagramma

Birlashgan Millatlar Tashkiloti ma’lumotlariga 
asosan dunyo aholisi soni 7,9 mlrd kishi, shundan  
3,97 mlrd erkaklar, 3,93 mlrd ayollar bo‘lib, jami erkak-
lar sonining 91 foizi va jami ayollar sonining 88 foizi 
boshlang‘ich maktab ta’lim ma’lumotiga ega, o‘rta 
ta’lim ma’lumotiga ega bo‘lgan jami erkaklar va ayol
larining ulushi 66 foizni tashkil etsa, jami erkaklar 
sonining 36 foizi va jami ayollar sonining 41 foizi oliy 
ma’lumotga ega hisoblanadi. 

1-jadval

Jahondagi maktablar soni 

№
Jami mak-
tablar soni 

(mln)

Maktablar toifasi % Maktablar 
reytingi yuqori 

bo‘lgan dav-
latlar

Xususiy 
maktablar

Davlat 
maktablar

1 7,7 27 73
Buyuk Britaniya

AQSh

Bugungi kunda dunyo miqyosida 7,7 mln maktab 
mavjud bo‘lib, shundan o‘rtacha 27 foizi xususiy mak-
tablar2. Xalqaro statistikaga ko‘ra, dunyoda Buyuk 
Britaniya maktablari reytingi eng yuqori hisoblanadi. 

2	 https://data.worldbank.org/indicator/SE.SEC.PRIV.ZS?end=2020&start=19
97&view=chart

Ikkinchi o‘rnida esa, AQSh maktablari va keyingi o‘rin-
larni Kanada, Germaniya, Fransiya maktab ta’lim tizimi 
egallaydi. Ushbu davlatlar maktab bitiruvchilarining 70 
foizidan ortig‘i oliy ta’limda tahsil oladi. Shuningdek, 
Osiyo qit’asida eng yaxshi maktab ta’limi Janubiy Koreya 
davlatida. Shu bilan birga 56 foiz koreys maktab bitiruv
chilari oliy ta’limda tahsil olishadi. Eng yomon maktab 
ta’limi asosan Afrika davlatlari Burma, Zambiya Marka-
ziy Afrika Respublikasi, shu bilan birga, Pokiston, Liviya, 
Gruziya ta’lim tizimi ham juda salbiy deb baholangan.

3-diagramma

O‘quvchilar soni  
(jinsi, yoshi, reytingi, ijtimoiy ahvoli va h.k.)



11

2019-yilda dunyo miqyosida jami 742 mln bosh-
lang‘ich ta’lim o‘quvchilari va 601 mln o‘rta ta’lim o‘quv
chilari maktablarda ta’lim olishgan3.

4-diagramma

O‘qituvchilar soni 
(jinsi, yoshi, ma’lumoti, toifasi, reytingi, 

ijtimoiy ahvoli va h.k)

Bugungi kunda dunyo miqyosida o‘rtacha 62,5 mln 
o‘qituvchi maktablarda ishlaydi4. YUNESKO tadqi
qotlariga ko‘ra, dunyo miqyosida boshlag‘ich ta’lim 
o‘qituvchilarining o‘rtacha 66,8 foizi, o‘rta ta’limda esa 

3	 https://www.statista.com/statistics/1227106/number-of-pupils-in-prima-
ry-education-worldwide/

4	 https://www.worldbank.org/en/topic/teachers

54,5 foizini ayollar tashkil qiladi5. Taqqoslash uchun 
respublikamizda bu ko‘rsatkich ayollar 70 foizni, erkak 
o‘qituvchilar 30 foizni tashkil qiladi. 

Britaniya maktablarida o‘quvchilar boshlang‘ich 
ta’limda o‘rtacha 5-7 ta fanlar, o‘rta ta’limda esa 9-12 ta 
fanlar o‘qishadi. Shuningdek, har bir maktabda IGCSE 
(International General Certificate of Secondary Educa-
tion) talablari doirasida fanlar mavjud. 

2-jadval 

O‘qituvchilarning yillik o‘quv yuklamalari 

№ Davlatlar nomi Yillik o‘quv yuklamasi 
(soat)

Kosta Rika 1254

AQSh 966

Kanada 744

Germaniya 651

Turkiya 503

Rossiya 483

5	 https://data.worldbank.org/indicator/SE.SEC.TCHR.FE.ZS

OECDning 2018-yilgi tadqiqotlariga ko‘ra, bir o‘qi
tuvchining o‘rtacha yillik yuklamasi 706 soatni tashkil 
qiladi, tadqiqot natijalarida berilishicha, o‘qituvchining 
eng katta yuklama Kosta Rika davlatida bo‘lib, yilik 
o‘quv yuklamasi bir o‘qituvchiga o‘rtacha 1254 soatni 
tashkil qiladi. Bu ko‘rsatkich, AQShda 966 soat, Kana-
da 744 soat, Germaniyada 651 soat, Turkiyada 503 soat, 
Rossiyada 483 soatni tashkil qiladi6. Shuningdek, bir 
nafar o‘qituvchiga to‘g‘ri keladigan o‘quvchilar soni 
bo‘yicha eng katta ko‘rsatkich Hindistonda bo‘lib, bir 
nafar o‘qituvchiga o‘rtacha 28,5 nafar o‘quvchi to‘g‘ri 
kelgan. Bu ko‘rsatkich AQShda 15,2 nafarni, Turkiyada 
17,2 nafarni, Rossiyada 22,9 nafarni, Buyuk Britaniyada 
17,1 nafarni tashkil qilgan7.

6	 https://data.oecd.org/teachers/teaching-hours.htm
7	 https://data.oecd.org/teachers/students-per-teaching-staff.htm#indica-

tor-chart

3-jadval

 O‘qituvchilarning ish xaqi yoki maoshi

№ Davlatlar nomi Yillik ish haqi  
(ming AQSh dollari)

Lyuksenburg 110,5

Germaniya 88,8

Kanada 70,6

Janubiy Koreya 56,5

Turkiya 31,3

2019-yilda o‘qituvchilarning eng katta maoshi 
Lyuksenburg davlatida bo‘lib, bu yerda o‘qituvchilar 
yiliga o‘rtacha 110,5 ming AQSh dollari miqdorida ish 
haqi olishgan. Shuningdek, keyingi o‘rinlarda Ger-
maniya 88,8 ming AQSh dollari, Kanadada 70,6 ming 
AQSh dollari, Janubiy Koreyada 56,5 ming AQSh dollari, 
Turkiyada 31,3 ming AQSh dollari miqdorida ish haqi 
to‘langan8.

8	 https://data.oecd.org/teachers/teachers-salaries.htm#indicator-chart

4-jadval

 Rivojlangan davlatlar maktablarida o‘qish uchun 
to‘lovlar va xarajatlar

№ Davlatlar nomi 

Maktab uchun yillik to‘lov
(AQSh dollari)

Davlat 
maktablari

Xususiy 
maktablar

Buyuk Britaniya 6866,7 21 458

Germaniya 290 24 400

Kanada 2 977 20 800

Janubiy Koreya 0 15 000 – 30 000

Turkiya 0 5 000 – 20 000

Dunyo miqyosida maktablar uchun o‘rtacha xara-
jatlar tahlil qilinganda, Buyuk Britaniyada bolalar dav-
lat maktablarida o‘qishlari uchun o‘rtacha yiliga 6866 
AQSh dollari sarf qilishadi, biroq xususiy maktablar 
uchun bu to‘lov 21458 AQSh dollariga tengdir. Germani-
yada davlat maktablari to‘liq bepul bo‘lsada, biroq 
maktab uchun to‘lovlar yiliga o‘rtacha 290 AQSh dolla
rini tashkil qiladi, shu bilan birga, xususiy maktablarda 
esa bu ko‘rsatkich ancha yuqori bo‘lib, o‘rtacha 24400 
AQSh dollarini tashkil qiladi. 

5-diagramma

Ta’lim tizimi rivojlangan ayrim davlatlarning 
o‘qituvchilar soni, nafar

Tahlillarga ko‘ra, boshlang‘ich ta’limda, Germani-
ya va Buyuk Britaniyada ayol o‘qituvchilar soni nisba
tan yuqori bo‘lsa, o‘rta ta’limda Janubiy Koreyada ayol 
o‘qituvchilar ulushi yuqoridir. Shu bilan birga, Kana-
dada o‘qituvchilari boshlang‘ich va o‘rta ta’lim uchun 
alohida ko‘rsatilmagan. 

Xalqaro tajribalar va tahlillardan kelib chiqib ay-
tish mumkin-ki, ijtimoiy hayotda o‘z fikr va mulohaza
larimizni tasdiqlash yoki isbotlash uchun har kuni bir 
qancha tushuncha yoki ma’lumotlarni ishlatamiz va 

qo‘llaymiz. Masalan, inflyatsiya, aholi, hosildorlik, o‘r
tacha yosh yoki oylik ish haqi, valyuta kursi, kasalning 
tuzalishi vaqti, yalpi ichki mahsulot, o‘rtacha tezlik, 
baho, tannarx va h.k. Ushbu ko‘rsatkich yoki ma’lu-
motlar qanday aniqlanadi. To‘g‘ri javob berish uchun 
statistikani o‘rganish kerak. Statistikani o‘rganish 
uchun o‘quv metodik qo‘llanma va praktikumlar, jahon 
tajribalarini o‘rganish zarur. Xalqaro ilg‘or tajribalarni 
o‘rganish asosida xalq ta’limi tizimi statistik ko‘rsat-
kichlarini ishlab chiqish, statistik ma’lumotlarni tahlil 
qilish bo‘yicha tizimga mos matematik metod va me-
zonlarni aniqlashtirishning mazmuni va tarkibini, na
zariy va amaliy (ayrim paytlarda tashkiliy) masalala
rini yoritishni, prinsipial holatlarni misollar yordamida 
ko‘rsatib berishni oldindan belgilash zarur. Bugungi 
kunda statistikani o‘rganishda xalq ta’limi tizimi xodim-
lari ayrim qiyinchiliklarga va qarama-qarshi fikr ham-
da yo‘nalishlarga duch kelishi mumkin. Shuning uchun 
ham foydalanuvchilar yuqoridagi o‘zgarishlarni hisobga 
olgan holda statistik metodlarni qo‘llashi tavsiya etila-
di. Ya’ni statistik kuzatish, jamlash, guruhlash, jadval-
lar, grafiklar, mutlaq, nisbiy va o‘rtacha ko‘rsatkichlarni 
o‘rganish, tanlanma kuzatish, dinamika qatorlari, in-
deks usullari va boshqalarni ko‘rib chiqishi lozim. 

2-bo‘lim
O‘zbekiston Respublikasi ta’lim 
salohiyatini statistik baholash

Statistika – bu raqamlar va sonlar tizimidir. Biz 
kundalik turmushimizning har qadamida raqam va 
sonlarni ishlatamiz. Raqamlar bozor-o‘charda, pul 
sanashimizda, vaqtni aniqlashimizda, transportga chi-
qishimizda, telefon qilishimizda eng yaqin yordam-
chimiz. Insoniyat raqamlarni o‘ylab topgani uchun 
ajdodlarimizga hamisha tahsinlar aytadi. Raqamlar 
hatto xohishimizni, uyimizni, ishimizni, maktab yoki 
oliy o‘quv yurtida qanday o‘qishimizni ham ko‘rsa
tib turadi. Gap shundaki, statistikada o‘rganadigan 
muammolarning asosiy qismi sonlar vositasida tabiiy
roq va osonroq ifodalanadi. 

Fikrimizning dolzarbligini asoslovchi statistik 
raqamlarni ya’ni “Xalq ta’limi tizimi raqamlarda” mav
zusida tahlilni ko‘rib chiqamiz:



19

Hududlar bo‘yicha shahar va qishloq aholisi soni
(yil boshiga, ming kishi)

Jami aholi
shu jumladan:

shahar 
aholisi

qishloq 
aholisi

2022

O‘zbekiston 
Respublikasi 35271,3 17932,6 17338,7

Qoraqalpog‘iston 
Respublikasi 1948,5 954,2 994,3

viloyatlar: 

Andijon 1976,8 725,8 1554,3

Buxoro 1443,4 675,3 1251

Jizzax 3408,3 1460 768,1

Qashqadaryo 1033,9 505,5 1948,3

Navoiy 2931,1 1899,5 528,4

Namangan 4031,3 1483,1 1031,6

Samarqand 2743,2 993,3 2548,2

Surxondaryo 878,6 374,3 1749,9

Sirdaryo 2941,5 1477 504,3

Toshkent 3896,4 2188,7 1464,5

Farg‘ona 1924,2 636,1 1707,7

Xorazm 2860,6 2860,6 1288,1

Toshkent sh. 2694,4 2694,4 -

2010

O‘zbekiston 
Respublikasi 28001,4 14425,9 13575,5

Qoraqalpog‘iston 
Respublikasi 1632 820,3 811,7

viloyatlar:

Andijon 2549,1 1358,4 1190,7

Buxoro 1612,5 622,4 990,1

Jizzax 1116,8 526,8 590

Qashqadaryo 2616,1 1135,7 1480,4

Navoiy 851,6 420,9 430,7

Namangan 2258,5 1458,8 799,7

Samarqand 3119 1160,4 1958,6

Surxondaryo 2075 767,9 1307,1

Sirdaryo 714,4 294,7 419,7

Toshkent 2585,9 1293,2 1292,7

Farg‘ona 3074,6 1802,5 1272,1

Xorazm 1561,6 529,6 1032

Toshkent sh. 2234,3 2234,3 -

2000

O‘zbekiston 
Respublikasi 24487,7 9165,5 15322,2

Qoraqalpog‘iston 
Respublikasi 1503 724,2 778,8

viloyatlar:

Andijon 2186,2 657,5 1528,7

Buxoro 1419,3 440,7 978,6

Jizzax 974,8 294,7 680,1

Qashqadaryo 2166,8 551,3 1615,5

Navoiy 783,3 316,7 466,6

Namangan 1924,3 722,6 1201,7

Samarqand 2670,3 724,1 1946,2

Surxondaryo 1736,7 344,8 1391,9

Sirdaryo 642,2 206,1 436,1

Toshkent 2350,2 949,7 1400,5

Farg‘ona 2664,4 776,1 1888,3

Xorazm 1323,9 314,7 1009,2

Toshkent sh. 2142,3 2142,3 -

O‘zbekiston Respublikasida jami aholi soni 2000-
yil boshida 24487,7 ming kishi bo‘lgan bo‘lsa, 2010-yil 
boshida esa 28001,4 ming kishini tashkil etgan, 2022-
yil boshida bu ko‘rsatkich 35271,3 ming kishiga yetgan. 
Tahlillar natijasiga ko‘ra, 2010-yil 2000-yilga nisbatan 
aholi soni 12,55 foizga (3513,7 ming kishi, bir yilga o‘rta
cha 351,3 ming kishi), 2022-yilda 2000-yilga nisbatan 
44,04 foizga (10783,6 ming kishi, har bir yilga o‘rtacha 
490,2 ming kishi), 2010-yilga nisbatan 2022-yilda 26,0 
foizga, o‘n yil davomida aholi soni 7269,9 ming kishiga, 
ya’ni yiliga o‘rtacha 727,0 ming kishiga oshgan.

O‘zbekiston Respublikasining 2000-yildan 2021-yil-
gacha aholi soni o‘sishi tahlil qilinganda, 2021-yilda 
2000-yilga nisbatan ya’ni, 20 yilda 29,15 foizga, 2010-yil-
ga nisbatan 2021-yilda 19,0 foizga ya’ni, o‘n yil davomi-
da aholi soni 6557,2 ming kishiga, yiliga o‘rtacha 655,72 
ming kishiga oshganligi aniqlangan.

O‘zbekiston Respublikasida 2009-2010 o‘quv yili 
boshiga 9772 ta maktabda 4892827 nafar o‘quvchi ta’lim 
olgan bo‘lsa, 2019-2020 o‘quv-yili boshiga esa 9942 ta 
maktabda 6119440 nafar o‘quvchi ta’lim olgan, 2019-2020 
o‘quv yilida 2009-2010 o‘quv yiliga nisbatan o‘quvchilar 
soni 20,1 foizga (1226613 o‘quvchiga) oshgan, maktablar 
soni esa 2019-2020 o‘quv yilida 2009-2010 o‘quv yiliga 
nisbatan ya’ni 10 yilda 1,71 foizga (170 ta) oshgan.

Tahlillar natijasiga ko‘ra, o‘n yil davomida o‘rta-
cha 21 foizga o‘quvchilar soni oshib borsa, 2030-yil-
ga kelib O‘zbekiston Respublikasida o‘quvchilar soni 
7463520 dan, ya’ni bir yilda 746352 nafar o‘quvchidan 
oshib ketishi prognoz qilinmoqda. 2030-yilga bir mak-
tabda o‘rtacha 500 nafar o‘quvchi ta’lim olganda o‘r
tacha 14927 maktablar faoliyat ko‘rsatishi talab etiladi. 
Shundan kelib chiqib, 2030-yilgacha har yili mamlaka-
timiza 4837 ta yangi maktablar yoki qo‘shimcha bi-
nolar qurilishi lozim bo‘ladi. 

Xulosa qilib aytish mumkin-ki, o‘n yil davomida 
O‘zbekistonda o‘rtacha 20 foizga aholi soni oshib borsa, 
2031-yilga kelib O‘zbekiston Respublikasida aholi soni 
41470,32 mingdan oshib ketishi prognoz qilinmoqda.

Shuningdek, 2009-2010 o‘quv yilida o‘rtacha har 
bir maktabda 501 nafar o‘quvchi o‘qigan bo‘lsa, 2019-
2020 o‘quv yilida esa o‘rtacha har bir maktabda 616 
nafar o‘quvchi ta’lim olgan. O‘tgan o‘n yil davomida 
maktab qurilishining orqada qolayotganligi sababli, 
har bir maktabga bir yilda qo‘shimcha ravishda o‘rta
cha 110 nafar o‘quvchi qabul qilishiga to‘g‘ri kelmoq-
da. Bu holat maktablarda o‘quvchilarni qabul qilish 
sig‘imi, har bir sinfdagi o‘quvchilar sonining me’yori, 
maktablarning moddiy-texnika bazasi ta’minoti va ho-
lati, o‘tiladigan fanlarning malakali mutaxassis o‘qituv
chilar bilan qamrab olinganligi, asosiy va qo‘shimcha 
o‘quv adabiyotlari bilan ta’minlanganligi kabi dolzarb 
masalalar ta’lim tizimining keyingi muammolari ekan-
ligini ko‘rsatib bermoqda.

Bugungi kunda umumiy o‘rta ta’lim maktablari 
soni 1990-1991 o‘quv yiliga nisbatan 1797 taga ko‘payib, 
21,6 foizga oshgan.

Shahar joylardagi umumiy o‘rta ta’lim maktablari 
soni yillar davomida o‘sib borib, 1990-1991 o‘quv yiliga 
nisbatan 2 188 taga ko‘payib, 1,3 barobar oshgan. 

Qishloq joylardagi umumiy o‘rta ta’lim maktablari 
soni dinamikasi yillar davomida nobarqaror bo‘lib, 
1990-1991 o‘quv yiliga nisbatan 340 taga kamayib,  
-5,1 foizni tashkil etgan.

Umumiy o‘rta ta’lim maktablarining o‘qituvchilar soni
(o‘rindoshlar qo‘shgan holda)

2021-2022 o‘quv yilida o‘qituvchilar soni 1990-1991 
o‘quv yiliga nisbatan 142 714 taga ko‘payib, 39,04 foizga 
ortgan.

Hududlardagi umumta’lim muassasalarining 
o‘qituvchilari soni

Jumladan, shahar joylardagi o‘qituvchilar soni di-
namikasiga qarasak, shahar joylardagi o‘qituvchilar 
soni yillar davomida o‘sib borib, 1990-1991 o‘quv yiliga 
nisbatan 131 786 taga ko‘payib, 2,2 barobar oshgan.

Qishloq joylardagi o‘qituvchilar soni dinamikasi-
ga e’tibor bersak, qishloq joylardagi o‘qituvchilar soni 
dinamikasi yillar davomida beqaror bo‘lib, 1990-1991 
o‘quv yiliga nisbatan 10 378 taga ko‘payib, 4,0 foizga 
ortgan.

Ayni paytda o‘quvchilar soni dinamikasining tahlil 
natijalari shuni ko‘rsatmoqdaki, 2000-2001 o‘quv yiliga 
nisbatan 286 994 taga ko‘payib, 4,77 foizga oshgan.

Shahar joylardagi o‘quvchilar soni 2000-2001 o‘quv 
yiliga nisbatan 71,9 foizga oshgan.

Qishloq joylardagi o‘quvchilar soni dinamikasi 
yillar davomida beqaror bo‘lib, 2000-2001 o‘quv yiliga 
nisbatan -26,7 foizga kamayib ketgan. 

Tahlil qiladigan bo‘lsak, 2000-2001 o‘quv yiliga nis-
batan o‘rtacha ko‘rsatkich 2 nafarga ortgan.

Tahlil natijalariga ko‘ra, o‘rtacha ko‘rsatkich yillar 
mobaynida o‘sib borib, 2016-2017 o‘quv yiliga nisbatan 
10 nafarga ya’ni 24,4 foizga oshgan.

Bugungi kunda maktablar son jihatdan ortgan, 
ammo o‘quvchilar soniga nisbatan olib qaraganda 
2016-2017 o‘quv yiligacha ushbu ko‘rsatkich -19,8 foizga 
pasaygan edi. Ta’lim tizimidagi o‘zgarishlar, ya’ni 11 yillik 
ta’lim qayta qo‘shilishi sababli joriy yilda ushbu nisbat 
2000-2001 o‘quv yiliga nisbatan 0,3 foizga oshgan.

O‘qituvchilar soni ham son jihatdan ortgan, biroq 
maktablar soniga nisbatan solishtirilganda 2016-2017 
o‘quv yiligacha -6,2 foizga pasayib ketgan. Oxirgi yillar-
da o‘qituvchilarning maktablarga qaytishi sabab ushbu 
ko‘rsatkich 15,2 foizga oshgan.

Tahlillar shuni ko‘rsatmoqdaki, shahar joylarda 
o‘qituvchilar soni 2,2 barobarga ortgan bo‘lsa, qishloq 

joylarda 4,0 foizga oshgan xolos. Sababi yuqori bilimli 
kadrlar shahar joylarda qolishmoqda. 

Jami umumiy o‘rta ta’lim maktablari soni hudud-
lar bo‘yicha tahlil qilinganida, shahar joylardagi mak-
tablar soni yillar davomida 1,3 barobar o‘sgan bo‘lsa, 
qishloq joylardagi maktablar soni dinamikasi beqaror 
bo‘lib, -5,1 foizga kamaygan. Sababi shahar joylardagi 
maktablarda xorijiy tillarni o‘qitish, infratuzilma faoli-
yati nisbatan yaxshi yo‘lga qo‘yilgan. 

Bitta umumiy o‘rta ta’lim maktabiga to‘g‘ri keladi-
gan o‘qituvchilar soni o‘rganilganda, o‘rtacha ko‘rsat-
kich 2016-2017 o‘quv yiligacha kamayib kelayotgan edi. 
Umumiy o‘rta ta’lim bosqichining 11 yillik bo‘lishi sa-
babli ushbu o‘rtacha ko‘rsatkich 10 nafarga oshgan.  

Bitta o‘qituvchiga to‘g‘ri keladigan o‘quvchilar soni 
tahliliga e’tibor qiladigan bo‘lsak, so‘nggi 20 yil ichi-
da o‘rtacha ko‘rsatkich tenglashgan. Bu teng ko‘rsat-
kich aslida o‘sish hisoblanadi, ya’ni tejalgan vaqtni 
o‘quvchilarga ko‘proq ajratilishiga sabab bo‘ladi.

